
Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk Ijazah Doktor Falsafah 

PERANAN KOMUNITI DALAM HUBUNGAN PENGGUNAAN SALURAN 

KOMUNIKASI TERHADAP PENINGKATAN KUALITI HIDUP 

MASYARAKAT ORANG ULU DI SARAWAK 

Oleh 

RIBKA ALAN 

November 2015 

Pengerusi :  Profesor Md. Salleh Hj. Hassan, PhD 

Fakulti :  Bahasa Moden dan Komunikasi 

Peningkatan kualiti hidup bagi masyarakat luar bandar merupakan satu agenda utama di 

dalam perancangan pembangunan oleh kerajaan Malaysia. Oleh itu, penyediaan dan 

pembangunan infrastruktur adalah perlu untuk menyediakan saluran komunikasi bagi 

masyarakat luar bandar. Bagi mengkaji hubungan penggunaan saluran komunikasi ke 

arah peningkatan kualiti hidup di kalangan masyarakat luar bandar, satu kajian telah 

dilakukan ke atas kumpulan sasaran masyarakat Orang Ulu di Sarawak, Malaysia. 

Pengumpulan data adalah menggunakan borang soal selidik dan temubual bersemuka 

dengan responden. Seramai 356 orang responden yang dipilih secara rawak bagi tujuan 

kajian ini dan data dianalisis menggunakan program ‘Statistical Package for Social 

Science’ (SPSS) versi 19.00. Hasil kajian dipersembahkan dalam bentuk statistik 

deskriptif, pekali korelasi separa dan regresi pelbagai. 

Keputusan kajian menunjukkan responden meliputi lelaki (56.7%), etnik Kenyah 

(88.5%), umur lebih daripada 40 tahun (71.4%), tahap pendidikan SPM dan ke bawah 

(91.6%), mengusahakan penanaman kelapa sawit (60.1%) dan padi bukit (32.0%). 

Mod penggunaan saluran komunikasi adalah dikategorikan seperti berikut: telefon 

bimbit dan komunikasi antara perseorangan (sering) manakala bagi radio (jarang) dan 

televisyen (jarang sekali). Penggunaan telefon bimbit paling kerap digunakan di antara 

saluran komunikasi dari empat hingga enam kali seminggu bagi tujuan menelefon 

(35.1%), SMS (19.9%) dan lain-lain maklumat 9.0%. Bagi televisyen, jenis saluran TV 

yang paling digemari ialah Media Prima (24.4%) bagi mendapatkan maklumat berkaitan 

lain-lain maklumat (47.2%) dan maklumat kerajaan (44.2%). 

Berdasarkan kualiti hidup, sebanyak 63.2% responden berpendapatan kurang daripada 

RM1,500.00. Namun demikian, tahap kualiti kesihatan, pendidikan, kehidupan keluarga, 

persekitaran pekerjaan, perumahan, alam sekitar dan keselamatan awam di kawasan 

kajian masih dikategorikan sebagai memuaskan. Kualiti bagi pengangkutan dan 

perhubungan atau komunikasi dan penyertaan sosial adalah pada tahap sederhana. 

Peranan komuniti dalam kajian memainkan peranan yang sangat signifikan dalam 

penggunaan saluran komunikasi untuk mempengaruhi kualiti hidup di kawasan luar 

bandar. 

Hasil kajian analisis korelasi separa menunjukkan hubungan signifikan di antara 

penggunaan saluran komunikasi (komunikasi antara perseorangan, radio, televisyen dan 

telefon bimbit) dengan kualiti hidup (penyertaan sosial, kehidupan keluarga, 

keselamatan awam dan pendapatan dan pengagihan) masyarakat Orang Ulu di Sarawak. 

Hasil kajian analisis regresi menunjukkan kekerapan komunikasi antara perseorangan 

merupakan faktor penyumbang kepada peningkatan kualiti pengangkutan dan 

perhubungan, penyertaan sosial dan keselamatan awam di kalangan masyarakat Orang 

Ulu di Sarawak. Sementara itu, penggunaan radio merupakan satu faktor penyumbang 

kepada peningkatan kualiti penyertaan sosial, perumahan dan alam sekitar. Bagi 

penggunaan saluran televisyen, ia merupakan faktor menyumbang kepada peningkatan 

kualiti penyertaan sosial, keselamatan awam, persekitaran pekerjaan, kehidupan 

keluarga, pendidikan dan pendapatan dan pengagihan. Telefon bimbit menyumbang 

dalam peningkatan kualiti kesihatan, alam sekitar dan pengangkutan dan perhubungan 

atau komunikasi. Kesimpulannya, penggunaan saluran komunikasi boleh meningkatkan 

kualiti hidup masyarakat luar bandar sekiranya perkhidmatan tersebut dinaiktaraf. 

Abstract of thesis presented to the Senate of Universiti Putra Malaysia in fulfilment of 

the requirement for the Degree of Doctor of Philosophy 

ROLES OF COMMUNITY IN RELATIONSHIP OF 

COMMUNICATIONCHANNEL UTILIZATION TO IMPROVE QUALITYOF 

LIFEOF THE ORANG ULU COMMUNITY IN SARAWAK 

By 

RIBKA ALAN 

November 2015 

Chair : Professor Md. Salleh Hj. Hassan, PhD 

Faculty :  Modern Languages and Communication 

Improving the quality of life for the rural communities is one of the main agenda in the 

development plan of the government of Malaysia. Thus, infrastructure preparation and 

development are essential to provide communication channels for the rural 
communities. To study the relationship of these communication channels towards 

improving the quality of life among rural communities, a study was conducted for a 

focused group of Orang Ulu community in Sarawak, Malaysia. 

Data were collected using questionnaires and face to face interviews with the 

respondents. A total of 356 respondents were randomly selected for the study and data 

were analyzed using "Statistical Package for Social Science (SPSS) version 19.00.The 

findings are presented in the form of descriptive statistics, partial correlation 

coefficients and multiple regression. 

The results showed that respondents were comprised of men (56.7%), Kenyah ethnicity 

(88.5%), above 40 years old (71.4%), education level SPM and below (91.6%) and 

working on oil palm cultivation (60.1%) and hill paddy (32.0%).  

The utilization modes of communication channels were categorized as follows: mobile 

phones and interpersonal communication (frequent), while the radio (sometime) and 

television (seldom). The mobile phone was the most frequently used among the 

communication channels from four to six times for calling purposes (35.1%), SMS 

(19.9%) and other purposes (9.0%). For television, the most popular channel is 

provided by Media Prima (24.4%) for the purpose to obtain other information (47.2%) 
and government information (44.2%). 

Based on quality of life, about 63.2% of respondents earn less than RM 1,500.00. 

However, the quality of health, education, family life, working environment, housing, 

environment and public safety in the study area were categorized as satisfactory. The 

quality of transport and road networks or communication and social participation was 

categorized as average level. Roles of communities in this study are playing a very 

significant role in the use of communication channels to influencing the quality of life 

in rural areas. 

 

 

The results of partial correlation analysis study showed a significant correlation 

between the use of communication channels (interpersonal communication, radio, 

television and mobile phone) with quality of life (social participation, family life, 

public safety and revenue and distribution) of the Orang Ulu community in Sarawak. 

 
 

The findings of multiple regression analysis showed the frequency of interpersonal 

communication was a contributing factor to increase the quality of transport and 

communication, social participation and public safety among the Orang Ulu 

community in Sarawak. While, utilization of radio was a contributing factor to increase 

the quality of social participation, housing and the environment. The use of television 

was a contributing factor for improving the quality of social participation, public 

safety, environment, employment, family life, education and income and distribution. 

Mobile phones contributed in improving the quality of health, environment, transport 

and road network, or communication. In conclusion, the use of certain communication 

channels could improve the quality of life of rural communities if those services are 
upgraded. 

BAB 1 

 

PENGENALAN 

 

Bab ini membincangkan perihal kajian yang merangkumi beberapa topik iaitu latar 

belakang kajian, penyataan masalah, persoalan kajian, objektif kajian, kepentingan 

kajian, skop kajian dan definisi kata kunci. 

 

 

1.1  Latar Belakang Kajian 

 

Agenda pembangunan yang dirancang oleh pemerintah di sesebuah negara lebih 

menekankan kepada pembangunan secara holistik dengan menggariskan beberapa 
langkah penting sebagai garis panduan kemajuan yang diingini. Di Malaysia, kualiti 

hidup melalui pembangunan dan kemajuan yang dilakukan harus berlandaskan kepada 

Rukun Negara yang diterapkan di dalam matlamat pendidikan negara bagi membentuk 

sifat intelek, rohani, emosi dan jasmani yang seimbang sesuai dengan prinsip 

keagamaan masing-masing. Ini bagi menjamin masyarakat menikmati kualiti hidup 

yang lebih baik. 

 

 

Kualiti hidup adalah satu tahap kesejahteraan dan keselesaan hidup yang diperolehi 

oleh seseorang atau kelompok masyarakat (Ross & Willigen, 1997; Kamaruddin & 

Mubin, 2012). Kualiti hidup meliputi pelbagai definisi dan perspektif yang tidak boleh 

diukur secara langsung kerana ia sentiasa berubah mengikut keadaan persekitaran yang 
hendak dinilai. Garis panduan kualiti hidup perlu disusun secara teratur dalam 

membentuk polisi dan tindakan agar dapat membantu meningkatkan perubahan 

kehidupan manusia sejagat (Renwick, 2006; Affizal, 2008; William & Haris, 2013). 

Petunjuk penting yang dinilai dalam kualiti hidup manusia merangkumi beberapa 

prinsip utama iaitu yang bersifat dalaman, luaran dan harta benda (Schalock, 1996). 

Peranan media massa adalah penting untuk membina sebuah kehidupan yang berkualiti 

kerana ia boleh meningkatkan keberkesanan pasaran, produktiviti, daya saing serta 

meningkatkan kualiti hidup masyarakat (Noor Sharifah, 2004; Wielicki & Arendt, 

2010; Chhahhar & Md. Salleh, 2013).  

 

 
Dalam situasi masa kini, peranan saluran komunikasi adalah penting dalam 

meningkatkan kualiti hidup masyarakat baik di bandar ataupun luar bandar. Dunia 

tanpa sempadan yang wujud kini adalah kesan daripada penggunaan media baru dalam 

perhubungan di alam maya yang tidak dapat disekat kerana kebebasan dalam 

persaingan Teknologi Maklumat dan Komunikasi (TMK). Prinsip globalisasi dan 

kemajuan yang pesat dalam teknologi maklumat memberi peluang yang luas untuk 

meningkatkan kualiti hidup (Leung & Lee, 2005; Chan, 2014). Namun, peluang yang 

luas dalam pembangunan TMK adalah di luar kemampuan sesebuah masyarakat akan 

turut serta dibebani dengan kesan yang tidak diingini secara tidak langsung. Kehidupan 

manusia pada masa kini menjadikan media digital seperti Internet dan telefon bimbit 

sebagai satu kemudahan yang perlu bagi memudahkan manusia saling berinteraksi 

antara satu sama lain, bersosial dan dalam pelbagai aktiviti termasuk perniagaan. 

 

 

Sepanjang dekad yang lalu, Internet telah mengubah cara orang bekerja, bermain, 

belajar dan berkomunikasi. Kini, jurang berkaitan maklumat dalam aspek kehidupan 
generasi baru dapat dikurangkan kerana maklumat boleh didapati di Internet, yang 

menghujani beratus-ratus juta laman web dan keupayaan untuk berhubung antara satu 

sama lain melalui mel elektronik juga amat mudah (Henderson, 2001; Normah, Wan 

Amizah, Fauziah, Maizatul & Mohd Helmi, 2013). Internet merupakan satu mekanisme 

baru untuk berkomunikasi dan menyampaikan maklumat selain daripada telefon, pos 

surat, televisyen, radio dan surat khabar. Malah ramai yang beranggapan pertumbuhan 

maklumat di Internet dan e-dagang sebagai mega trend global yang berevolusi seiring 

dengan mesin cetak, telefon, komputer dan alat elektronik yang lain yang semakin 

mesra pengguna. Sejak perkembangan baru ini, teknologi maklumat telah mengambil 

alih kehidupan kita dalam kebanyakan sesebuah negara (Leung & Lee, 2005; Thierry, 

Nicolas & Raphael, 2013). 
 

 

1.1.1 Kualiti Hidup Masyarakat Luar Bandar Malaysia 

 

Pendekatan pembangunan di Malaysia sejak kebelakangan ini lebih tertumpu kepada 

pembangunan di luar bandar. Sebagai salah satu negara dunia ketiga, kerajaan Malaysia 

meletakkan tumpuan pada aspek seperti pembasmian kemiskinan, pembangunan 

pertanian (Md Salleh et al., 2010) dan pembangunan TMK (Samah, Hayrol, Md Salleh 

& D Silva, 2011). Selain daripada itu, Kerajaan Malaysia menetapkan dua peringkat 

transformasi dan evolusi pembangunan luar bandar. Peringkat pertama telah dirancang 

dari tahun 1957–1994 dengan memilih dasar yang telah dilaksana iaitu Pra-Dasar 

Ekonomi Baru dan Dasar Ekonomi Baru. Di bawah dasar, ini sasaran pembangunan 
luar bandar yang ditetapkan oleh kerajaan ialah menyediakan infrastruktur asas, 

pembangunan pertanian yang berdasarkan komoditi utama, pembangunan ekuiti, usaha 

pembasmian kemiskinan, pembangunan tanah dan wilayah dan pemberian subsidi. 

Pada peringkat kedua transformasi (1994–2020), ia adalah berdasarkan Falsafah Baru 

dan Dasar Pembangunan Luar Bandar yang memberi tumpuan kepada mencapai status 

negara maju pada tahun 2020.  

 

 

Dalam tempoh tersebut, kedua-dua dasar baru ini telah digubal dan dikenali sebagai 

Dasar Pembangunan Negara dan Dasar Wawasan Negara dengan harapan untuk 

meningkatkan kualiti hidup rakyat. Kedua-dua dasar ini memfokuskan kepada 
pembangunan yang seimbang, pembangunan sumber manusia, pembangunan tanah 

wilayah autoriti, meningkatkan kualiti perkhidmatan untuk kualiti hidup yang lebih 

baik, mencapai pembangunan mapan, pembasmian kemiskinan dan kumpulan 

berpendapatan rendah, membangunkan kawasan yang menarik, maju dan 

menguntungkan kawasan luar bandar dan tumpuan pembangunan luar bandar 

kumpulan yang khusus. Ideologi pembangunan seimbang yang dikemukakan oleh 

kerajaan bertujuan memastikan kedua-dua pembangunan fizikal dan pembangunan 

manusia berjalan dengan lancar (Sulaiman et al., 2011).  

Kesan daripada transformasi pembangunan di luar bandar, terdapat peningkatan 

pendapatan masyarakat yang amat ketara. Pada tahun 1999, pendapatan bulanan bagi 

setiap isi rumah luar bandar ialah RM1,718 berbanding dengan RM2,545 pada tahun 

2009. Bagi memperhebatkan pembangunan di kawasan luar bandar, kerajaan telah 

memperuntukkan di dalam Rancangan Malaysia Kesepuluh (RMK-10) sejumlah 

RM145 bilion bagi pembangunan fizikal, ekonomi dan sosial luar bandar. Kesan ini 
juga boleh dilihat pada perkembangan pendidikan apabila hampir setengah juta pelajar 

luar bandar telah ditawarkan tempat untuk meneruskan pengajian peringkat sarjana 

muda di universiti dalam tempoh tersebut. Dalam tempoh 2006–2009, sejumlah 

1,419.26 km jalan baru dan jalan lama dibaiki bagi memenuhi keperluan penduduk di 

kawasan luar bandar.  

 

 

Selain itu, kerajaan Malaysia juga telah memperkenalkan enam Bidang Keberhasilan 

Utama Negara (NKRA) dan sudah tentu salah satu daripada sasaran utama NKRA itu 

adalah untuk meningkatkan kualiti hidup masyarakat luar bandar. Antara sasaran utama 

NKRA ialah pengurangan kadar jenayah, memerangi rasuah, meluaskan akses kepada 
kawasan yang berkemampuan dan pendidikan berkualiti, meningkatkan taraf hidup 

golongan miskin, meningkatkan infrastruktur di kawasan luar bandar dan menambah 

baik pengangkutan awam dalam jangka masa sederhana. Penekanan dalam 

pembangunan luar bandar ini adalah bukti daripada kesan program pembangunan 

terdahulu yang dianggap berjaya. Namun demikian persoalannya kini, adakah 

masyarakat luar bandar mempunyai tanggapan bahawa mereka telah mencapai kualiti 

hidup yang lebih baik (Sulaiman et al., 2011). 

 

 

Pelancaran kampung jalur lebar tanpa wayar ke arah merakyatkan jalur lebar telah 

dilancarkan oleh Perdana Menteri Malaysia pada 24 Mac 2010 sebagai satu usaha bagi 

meningkatkan kualiti hidup yang dapat membantu masyarakat di luar bandar 
menikmati dan menerokai kemudahan TMK. Kemudahan seperti ini bagi 

membolehkan masyarakat luar memperoleh yang setara dengan masyarakat bandar 

selain menjadi pencetus kepada perubahan kualiti hidup semasa mereka. 

Tanggungjawab yang dipikul oleh kerajaan dalam mengurangkan jurang penyediaan 

kemudahan teknologi maklumat adalah penting ke arah perubahan hidup mereka 

(Suruhanjaya Komunikasi dan Multimedia Malaysia, 2010). 

 

 

Chamhuri Siwar, 2004 (dalam Mohamed Zaini, 2010) menyatakan secara umumnya, 

penggunaan garis kemiskinan tidak dapat memberi gambaran yang jelas tentang tahap 

kemiskinan yang dialami oleh isi rumah, sama ada berada di pinggir atau begitu jauh di 
bawah garis kemiskinan. Sebaliknya, ia memerlukan sokongan petunjuk sosial seperti 

kualiti fizikal. Dengan ini, kualiti fizikal yang meliputi infrastruktur dan prasarana yang 

baik bagi sesebuah masyarakat terutama yang tinggal di luar bandar. 

 

 

1.1.2 Kualiti Hidup Masyarakat Luar Bandar di Sarawak 

 

Negeri Sarawak mempunyai keluasan tanah yang luas dan ini menjadi halangan untuk 

menyediakan kemudahan jalan raya sebagai penghubung yang lebih efektif untuk 

memasarkan hasil pertanian penduduknya. Oleh kerana kemudahan perhubungan yang 

terhad, kebanyakan penduduknya yang bekerja sebagai petani seperti menanam padi 

bukit, tanaman komersial dan mengumpul hasil hutan atau menangkap ikan di sungai 

dan di persisiran pantai sangat terhad untuk memasarkan hasil mereka (Ahmad 

Mahdzan, 1997). Bagi mempercepatkan pembangunan di luar bandar, kerajaan telah 

memperuntukkan RM1.8 bilion untuk membina kemudahan infrastruktur di negeri 

Sarawak dalam Rancangan Malaysia Kesembilan (RMK-9) bagi meningkatkan 

ekonomi masyarakat di kawasan pedalaman (Utusan Malaysia Online, 2006).  
 

 

Selain itu, media massa memainkan peranan penting dalam pembangunan secara 

menyeluruh di kawasan luar bandar terutamanya di negeri Sarawak yang sukar untuk 

dihubungi oleh kemudahan asas lain. Di sesetengah tempat terutamanya di pedalaman, 

masih terdapat penduduk yang tidak menerima siaran televisyen terestrial biasa 

disebabkan penempatan penduduk pedalaman yang berselerak dan tidak ekonomik 

untuk memasang menara pemancar (Utusan Malaysia Online, 2010). Pada masa kini, 

perkembangan teknologi dalam media massa adalah satu saluran yang boleh memberi 

kesedaran kepada sasarannya dalam menerima dan membantu dalam proses 

pembangunan yang dirancang oleh pihak kerajaan.  
 

 

Menurut United Nation ICT Task Force (2005), Malaysia merupakan salah satu negara 

yang mencatatkan permintaan tinggi dalam pasaran perniagaan Teknologi Maklumat 

dan Komunikasi (TMK). Walau bagaimanapun, tahap penggunaan TMK oleh petani di 

negara ini masih di peringkat biasa sahaja (Bahaman, Hayrol, Md Salleh, Musa & 

Narimah, 2009). Menurut Obiechina (2004), seseorang petani harus mempunyai 

peluang untuk mengakses TMK dan mencipta hubungan atas talian dengan agensi 

pembangunan dan petani lain bagi meningkatkan hasil pertanian dan produktiviti. 

 

 

Kerajaan juga berusaha untuk menyampaikan maklumat berkaitan teknologi pertanian 
kepada penduduk luar bandar yang masih aktif mengusahakan pertanian tradisional 

agar berubah kepada tanaman komersial. Menurut Penny (2005), kaedah lama ini dapat 

dilakukan dengan bantuan saluran komunikasi seperti penggunaan saluran komunikasi 

antara perseorangan, media cetak dan media elektronik yang dapat menyampaikan 

maklumat pertanian.  

 

 

Sejajar dengan perubahan dalam sistem penyampaian maklumat yang semakin pesat, 

sektor pertanian di Malaysia juga tidak ketinggalan. Menurut Md Salleh, Hayrol, Musa, 

Bahaman dan Sham (2009) sektor pertanian tidak boleh dinafikan keberkesanannya 

dalam memajukan ekonomi negara. Ini boleh dibuktikan dalam tempoh pelaksanaan 
RMK-9, sektor pertanian sedang dibangunkan untuk dijadikan sebagai sektor ketiga 

penjana ekonomi negara. Bagi merealisasikan matlamatnya, informasi dan maklumat 

tentang faedah sektor ini harus disebarkan kepada masyarakat melalui media massa 

yang telah diperakui dapat memainkan peranan penting ini dalam proses pembangunan 

di Malaysia. 

 

 

Menurut Mohd. Safar (1999), Malaysia telah menjadikan teknologi maklumat sebagai 

pemacu pembangunan ekonomi dan sosial. Sehubungan dengan ini, isu jurang 

kemudahan mengakses maklumat yang tidak sama perlu ditangani terlebih dahulu. 

Songan, Hamid, Yoe, Gnaniah dan Zin (2004) berpendapat TMK kontemporari mampu 

membawa masyarakat luar bandar terlibat dalam kegiatan ekonomi secara bersepadu 

dan sekali gus memperbaiki kualiti hidup mereka. Sarjana pembangunan iaitu 

Chikowore-Kabwato dan Ajiferuke (2004), berpendapat bahawa TMK berpotensi 

tinggi untuk memberi impak yang mendalam kepada masyarakat luar bandar bagi 

meningkatkan kualiti hidup mereka. Justeru itu, program pembangunan TMK di luar 

bandar perlu diberi perhatian (Ezhar, Narimah & Aji, 2008). 
 

 

Dalam konteks Sarawak, beberapa kajian di kawasan pedalaman Sarawak iaitu Bario 

dan Long Bedian (Harris, Bala, Songan, Khoo & Trang, 2001; Bala, Khoo, Songan & 

Harris, 2000; Bala, Harris & Songan, 2003; Bala, Songan, Ab Hamid, Harris & Khoo, 

2002; Songan, Hamid, Yoe, Gnaniah & Zen, 2004; Gnaniah, Songan, Yeo, Zen, & Ab 

Hamid, 2004; Mahendhiran, Gil-Soo, Heejin, Patricia & Ramlah, 2010) mendapati 

bahawa penggunaan komputer dalam kedua-dua komuniti ini amat rendah disebabkan 

faktor kekurangannya akses kepada komputer dan infrastruktur TMK, kesedaran yang 

rendah, kurang latihan dalam komputer, tahap pendidikan yang rendah, halangan 

bahasa dan kandungan TMK tidak relevan kepada keperluan masyarakat tempatan. 
Kajian tersebut juga mendapati bahawa setelah TMK menjadi pilihan orang tempatan 

ia dapat meningkatkan kemapanan komputer dan inisiatif lain dalam masyarakat luar 

bandar.  

 

 

1.1.3 Masyarakat Orang Ulu di Sarawak 

 

Penggunaan terma Orang Ulu mula digunakan sejak zaman penjajahan British yang 

merujuk kepada lokasi kediaman masyarakat tersebut yang tinggal jauh di hulu sungai 

di Sarawak. Secara umumnya, istilah Orang Ulu telah dipopularkan oleh persatuan 

yang dibentuk pada tahun 1969 yang dinamakan Persatuan Kebangsaan Orang Ulu 

(OUNA). Populasi etnik ini adalah di antara 100 hingga 25,000 orang (Chee-Beng, 
2000; Jung, 2009). Nama Orang Ulu tidak wujud dalam perlembagaan Malaysia dan 

juga bukan istilah rasmi. Ia merupakan suatu gelaran ciptaan politik untuk 

mengumpulkan masyarakat tersebut atau memudahkan pengkelasan etnik yang terlalu 

ramai.  

 

 

Masyarakat Orang Ulu terdiri daripada 27 kumpulan etnik yang berlainan dengan 

populasi penduduk sebanyak 177,960 orang (Jung, 2009; Jabatan Perangkaan Sarawak, 

2010), iaitu 5.7% daripada jumlah populasi negeri Sarawak. Kumpulan etnik yang 

terbesar ialah Kenyah (25,542), Kayan (24,906), Lun Bawang (15,154), Penan 

(12,227), Bisaya (5,415), Kelabit (5,009) dan Kajang (4,332). Orang Ulu bermaksud 
“penghulu hulu sungai” yang tinggal di bahagian tengah kepulauan Borneo (Junaidi, 

Novel & Mohd Azlan, 2014). Kebanyakan etnik Kenyah tinggal di kawasan pedalaman 

daerah Baram, Belaga dan Tatau di Sarawak, Malaysia serta Kalimantan, Indonesia. 

 

 

Menurut Junaidi, Novel dan Mohd Azlan (2014) antara suku kaum masyarakat Orang 

Ulu yang dominan di Sarawak ialah Penan, Kayan dan Kenyah serta dikenali sebagai 

antara penduduk paling awal berada di Sarawak. Mereka juga dikenali sebagai suku 

kaum yang suka berperang, konservatif, kuat beragama dan lebih mahir dalam seni 

kraftangan berbanding etnik Orang Ulu yang lain. Kebanyakan etnik Kenyah dan 

Kayan tinggal di kawasan tanah tinggi bahagian utara Kepulauan Borneo. Manakala 

etnik Penan dan etnik yang lain lebih cenderung untuk tinggal di rumah panjang. 

Kebanyakan rumah kediaman masyarakat Orang Ulu terletak berhampiran dengan 

sungai (Ngah, 2010, Silverina, Johanna, Patricia & Sylvester, 2012).  

 

 

Pada masa kini, cara hidup masyarakat peribumi semakin dipengaruhi oleh perubahan 
di sekeliling. Hal ini menyebabkan kehidupan sosial harian, ekonomi dan politik 

semasa masyarakat pribumi turut berubah. Oleh sebab perubahan yang drastik kepada 

sistem pembangunan di dalam masyarakat peribumi, maka cara hidup tradisi mereka 

turut berubah. Hal ini menyebabkan masyarakat pribumi terpaksa menerima hakikat 

perubahan baharu demi kelangsungan hidup semasa (Hood, 2004). Misalnya, 

pembangunan projek Empangan Hidro Elektrik Bakun telah menyebabkan dusun dan 

hutan yang telah dimiliki penduduk Orang Ulu di sepanjang sungai Balui sebagai 

tempat bergantung hidup diserahkan kepada kerajaan untuk tujuan tapak projek 

tersebut. Akibatnya timbul pelbagai masalah dalam kalangan Orang Ulu di penempatan 

semula terutama dalam menyediakan kemudahan asas kehidupan harian mereka serta 

penyesuaian diri dengan tempat baru. Menurut Ritchie (2005), akibat pembangunan 
projek Hidro Elektrik Bakun penduduk yang belum bersedia menerima pembangunan 

ini jelas kebingungan dan tidak tahu apa yang perlu dilakukan.  

 

 

Masyarakat Orang Ulu lebih suka hidup bebas dalam membina kehidupan yang lebih 

bersandarkan kepada ketersediaannya kawasan tanah yang wujud di sekitar mereka. 

Oleh itu, saiz tanah yang kecil dan tidak ekonomik menjadi masalah bagi pekebun kecil 

(Nurulhuda & Ramlee, 2009). Usaha kerajaan untuk memperbaiki produktiviti pekebun 

kecil telah bermula dengan kaedah dan amalan pertanian yang baik sejak tahun 1960. 

Antara usaha yang diletakkan sebagai keutamaan dalam mencapai penggunaan tanah 

yang lebih produktif adalah dengan menjadikan tanah tradisional kepada semi intensif. 

Bagi meningkatkan semangat dalam pembangunan tanah di negeri Sarawak, maka isu 
berkaitan hak milik dalam kalangan penduduk peribumi perlu diselesaikan agar 

penanaman komersial secara besar-besaran boleh dilaksana (Ngidang, 2005). 

 

 

1.2  Penyataan Masalah 

 

Kehidupan masyarakat pada masa kini yang menjadikan peranan saluran komunikasi 

seperti media cetak, media elektronik dan media baru sebagai rujukan dalam kehidupan 

seharian menentukan tahap kualiti hidup mereka. Penerimaan penggunaan alat 

komunikasi sebagai media penting dan alatan asas dalam kehidupan untuk 

mendapatkan maklumat berkaitan isu semasa, sukan, pendidikan, kesihatan dan 
hiburan. Kecanggihan dalam paparan saluran komunikasi telah banyak memberi 

kelebihan dalam kehidupan selari dengan kepesatan sains dan teknologi juga membantu 

meningkatkan taraf hidup masyarakat. Namun demikian, pendedahan kepada maklumat 

komunikasi yang tidak terbatas ini juga boleh mengundang pelbagai mesej dan 

informasi yang memerlukan kebijaksanaan penerimanya kerana tidak semua 

matlamatnya boleh diterima dengan baik akibat interpretasi yang berbeza oleh setiap 

orang (Mus Chairil, Jamilah & Norazimah, 2011).  

Penyediaan dan kemasukan saluran komunikasi ke kawasan luar bandar merupakan 

pelengkap kepada tranformasi pembangunan yang dirancangkan. Susulan itu, timbul 

persoalan bahawa setakat mana keberkesanan penyampaian maklumat melalui saluran 

komunikasi kepada penduduk luar bandar yang dilihat kurang menarik minat atau 

maklumat yang ingin disampaikan sukar untuk difahami oleh masyarakat luar bandar 

akibat daripada kekangan pendidikan. Kebanyakan masyarakat luar bandar lebih 
mempercayai dan menerima maklumat melalui komunikasi antara perseorangan 

berbanding dengan saluran komunikasi lain yang hanya berperanan sebagai kemudahan 

untuk berkomunikasi dan hiburan semata-mata. Akibat daripada ini, masyarakat di luar 

bandar tidak akan memperolehi maklumat terkini mengenai dasar atau inisiatif kerajaan 

untuk membangunkan kualiti hidup mereka. Menurut Bala et al. (2000) dan Norudin, 

Zainuddin dan Che Haspu (2013), saluran komunikasi yang biasanya digunakan di luar 

bandar ialah komunikasi bersemuka iaitu penduduk luar bandar atau pengunjung akan 

bergerak masuk dan keluar dari kawasan mereka sebagai satu cara untuk mendapat 

maklumat. Petani sering mengguna sumber maklumat interpersonal daripada media 

cetak dan media elektronik kerana sumber ini lebih sahih dan dipercayai (Penny, 2005; 

Ribka, 2009).  
 

 

Di sebalik penggunaan saluran komunikasi yang semakin meluas dalam kalangan 

masyarakat bandar ataupun luar bandar, isu besar yang menjadi persoalan sekarang 

ialah tahap kualiti hidup masyarakat di luar bandar. Oleh itu, taraf dan kedudukan yang 

dinilai bagi memastikan kemajuan sesebuah negara juga diukur berdasarkan kualiti 

hidup yang dinikmati termasuk yang tinggal di luar bandar (Mahathir Mohamad, 2003). 

Memetik Mohd Shaladdin Muda, Wan Abdul Aziz dan Nik Wan Omar (2006), kualiti 

hidup masyarakat dinilai berdasarkan pendapatan, kesihatan, perumahan, kemudahan 

asas yang lain dan persekitaran pekerjaan yang yang dimiliki oleh mereka dalam 

tempoh tertentu. Namun usaha murni bagi meningkatkan kualiti hidup secara 

menyeluruh oleh segenap lapisan masyarakat yang disediakan ini sukar untuk dinikmati 
dan dinilai kerana banyak faktor yang merencatkan transformasi yang diimpikan oleh 

pihak kerajaan. Memandangkan tiada instrumen untuk mengukur tahap kualiti hidup 

masyarakat luar bandar, maka pengukuran dari perspektif masyarakat Orang Ulu dibuat 

untuk mengetahui tahap kualiti hidup mereka. 

 

 

Seterusnya, kajian mengenai peranan komuniti dalam meningkatkan kualiti hidup 

masyarakat di luar bandar Sarawak masih kurang dilaksana. Kebanyakan kajian lepas 

lebih tertumpu kepada penyertaan komuniti dalam sesuatu program (Azlizan, Hamzah, 

Yahaya & Habibah, 2012; Kwok & Haris, 2014) dan persepsi kualiti hidup komuniti 

Bidayuh (Novel, Bustami & Salfarina, 2011). Matlamat sesuatu program pembangunan 
sememangnya perlu didokong oleh peranan agensi pelaksana yang jelas dan berterusan. 

Namun demikian, terdapat satu lagi faktor lain yang tidak seharusnya diketepikan 

sekiranya pihak pentadbir memandang serius tentang sesuatu kejayaan program 

pembangunan. Faktor tersebut adalah penglibatan komuniti setempat dalam proses 

melaksanakan aktiviti pembangunan yang akan memberi impak kepada mereka 

terutamanya dalam peningkatan kualiti hidup (Haslina & Regina, 2009; Azlizan et al., 

2012; Kwok & Haris, 2014). 

Malaysia merupakan sebuah negara yang pesat membangun terutamanya dalam 

penyediaan infrastruktur dan pentadbiran kerajaan yang baik. Namun begitu, aspek 

penggunaan saluran komunikasi kurang diberi perhatian dalam meningkatkan kualiti 

hidup masyarakat luar bandar terutamanya di Sarawak (May, Sharon & Azuriaty, 

2014). Walaupun terdapat masyarakat luar bandar yang sudah menikmati kesan 

pembangunan dengan baik dari segi kualiti hidup, tetapi dalam masa yang sama masih 
ramai masyarakat luar bandar yang jauh ketinggalan. Peranan penggunaan saluran 

komunikasi untuk meningkatkan kualiti hidup masyarakat Orang Ulu tidak digunakan 

secara bijak. Ini akan menyebabkan mereka semakin jauh ketinggalan dalam menerima 

maklumat terkini yang boleh mengubah kualiti hidup mereka. Dalam menilai aspek 

penting yang kurang memuaskan bagi kualiti hidup masyarakat luar bandar yang 

tertinggal ini, perkara penting yang perlu diberi perhatian adalah aspek penglibatan dan 

hubungan sosial, keadaan rumah, keselamatan di kawasan, pendidikan, persekitaran 

fizikal, kewangan dan keselamatan kerja dan kemudahan infrastruktur (Sulaiman et al., 

2011; Unit Perancang Ekonomi, 2004).  

 

 
Pembangunan TMK di luar bandar bertujuan untuk meningkatkan kualiti hidup 

masyarakat Malaysia ke arah negara maju pada tahun 2020 terutama daripada aspek 

kesihatan, ekonomi, urbanisasi dan pendidikan formal (Khadijah, 2007). Namun, 

penembusan sistem teknologi maklumat dan komunikasi yang dilancarkan lewat tahun 

1996 oleh mantan Perdana Menteri Malaysia Tun Dr. Mahathir Mohamad masih tidak 

mencapai standard komunikasi yang diingini malah belum ada maklumat menunjukkan 

perkaitan antara TMK dengan kualiti hidup masyarakat luar bandar terutamanya di 

Sarawak. Selain itu, demografi penggunaan TMK dalam kalangan penduduk luar 

bandar yang berbeza dalam setiap lapisan masyarakat ini menyebabkan matlamat 

peningkatan kualiti hidup itu tidak tercapai. Sehubungan dengan itu, penyediaannya 

yang agak lewat serta kurang penyemaian budaya dan kemahiran penggunaan TMK 

dalam kalangan masyarakat luar bandar menyebabkan penggunaan TMK yang rendah 
(Narimah et al., 2008). Lantaran kurangnya pembudayaan dan pendedahan penggunaan 

TMK yang bersifat digital menjurus kepada penggunaan saluran komunikasi yang lain 

yang akhirnya menyumbang kepada kualiti hidup yang terus mundur.  

 

 

Penggunaan saluran komunikasi yang pelbagai dalam kalangan masyarakat luar bandar 

membolehkan mereka mencari maklumat dengan bebas. Akibatnya, saluran 

komunikasi dalam kalangan masyarakat juga turut berubah serta menyukarkan kepada 

penilaian kualiti hidup (Haryati & Nurasyikin, 2011). Dalam hal menilai kualiti hidup 

masyarakat luar bandar yang turut berubah ini maka keperluan asas dalam kehidupan 

mereka adalah penting sebagai ukuran dan penggunaan saluran komunikasi perlu 
diseimbangkan. Keutamaan kepada penggunaan saluran komunikasi yang kurang 

memberi impak kepada meningkatkan kualiti hidup adalah tidak selari dengan aspirasi 

kerajaan untuk melahirkan masyarakat yang selesa dari segi taraf hidup mereka. Ini 

akan menyebabkan jurang yang besar antara masyarakat luar bandar dan bandar dalam 

menikmati kualiti hidup yang lebih baik. Begitu juga sebaliknya, masyarakat luar 

bandar juga kurang mengaplikasi maklumat yang diperolehi dari saluran komunikasi 

untuk meningkatkan kualiti hidup.  

Sorotan terhadap kajian lepas yang menggunakan peranan komuniti sebagai pemboleh 

ubah kawalan menunjukkan ianya memberi kesan terhadap tahap kualiti hidup 

masyarakat di luar bandar (Mohd Shaladdin, Wan Abdul Aziz & Nik Wan Omar, 

2006). Manakala kajian mengenai peranan komuniti yang boleh mempengaruhi dan 

memberi kesan dalam kualiti hidup masyarakat luar bandar menunjukkan ianya 

menjadi faktor penting dalam meningkatkan kualiti hidup mereka (Azlizan et al., 
2012). Namun timbul persoalan, setakat mana keberkesanan peranan komuniti sebagai 

pemboleh ubah kawalan terhadap hubungan penggunaan saluran komunikasi dengan 

kualiti hidup masyarakat luar bandar. Oleh kerana tujuan utama kajian ini adalah untuk 

mengetahui kesan peranan komuniti sebagai pemboleh ubah kawalan, berdasarkan 

perspektif masyarakat Orang Ulu maka seharusnya  penggunaan saluran komunikasi 

dan kualiti hidup juga dikaji. 

 

 

1.3 Persoalan Kajian 

 

Beberapa persoalan kajian dikenal pasti sebagai panduan kajian ini iaitu: 
1. Apakah pola penggunaan saluran komunikasi dalam masyarakat Orang Ulu? 

2. Apakah tahap kualiti hidup masyarakat Orang Ulu? 

3. Apakah peranan komuniti dalam peningkatan kualiti hidup masyarakat Orang Ulu?  

4. Adakah terdapat peramal penggunaan saluran komunikasi yang signifikan dengan 

setiap dimensi kualiti hidup? 

5. Apakah perkaitan antara penggunaan saluran komunikasi dengan tahap kualiti 

hidup masyarakat Orang Ulu? 

6. Bagaimanakah peranan komuniti sebagai pemboleh ubah kawalan antara hubungan 

penggunaan saluran komunikasi dengan kualiti hidup masyarakat Orang Ulu? 

 

 

1.4 Objektif Kajian 
 

Objektif umum kajian ini adalah untuk mengenal pasti peranan komuniti dalam 

hubungan penggunaan saluran komunikasi terhadap peningkatan kualiti hidup 

masyarakat Orang Ulu di Sarawak, Malaysia. 

Beberapa objektif khusus kajian ini ialah: 

1. Untuk mengenal pasti pola penggunaan saluran komunikasi dalam 

masyarakat Orang Ulu. 
2. Untuk mengenal pasti tahap kualiti hidup masyarakat Orang Ulu. 

3. Untuk mengenal pasti peranan komuniti dalam peningkatan kualiti hidup 

masyarakat Orang Ulu. 

4. Untuk mengenal pasti penggunaan saluran komunikasi sebagai peramal 

kepada setiap dimensi kualiti hidup masyarakat Orang Ulu. 

5. Untuk mengenal pasti perkaitan antara penggunaan saluran komunikasi 

dengan kualiti hidup masyarakat Orang Ulu. 

6. Untuk mengenal pasti kesan peranan komuniti sebagai pemboleh ubah 

kawalan terhadap hubungan penggunaan saluran komunikasi dan kualiti 

hidup masyarakat Orang Ulu. 

1.5 Kepentingan Kajian 

 

Di Malaysia pada masa kini, agenda pembangunan luar bandar juga amat diberi 

perhatian dan semakin rancak. Namun demikian, masih terdapat lagi penduduk di 

kawasan luar bandar yang mundur dan mempunyai tahap kualiti hidup yang rendah. 

Justeru itu, kajian ini penting untuk mengkaji tentang hubungan penggunaan saluran 
komunikasi terhadap kualiti hidup dalam kalangan masyarakat luar bandar. Seterusnya 

kajian ini juga dapat menambahkan lagi literatur dalam kajian komunikasi massa dan 

sosiobudaya terutamanya di Malaysia. 

 

 

Walaupun terdapat banyak kajian berkaitan masyarakat luar bandar di Malaysia, namun 

ia lebih menekankan kepada kajian tentang penilaian dan konsep kualiti hidup 

masyarakat di kawasan tersebut. Penilaian dan konsep kualiti hidup seperti kesan 

terhadap kualiti hidup dalam masyarakat luar bandar di sungai Pahang dan sungai Muar 

(Sulaiman et al., 2011), analisis kesejahteraan hidup nelayan pesisir (Mohd Shaladdin 

et al., 2006), kualiti hidup penduduk pulau negeri Terengganu (Norizan, 2003). 
Sebaliknya dalam kajian ini, penyelidik mengkaji aspek yang menjadi masalah atau 

penghalang kepada masyarakat di kawasan luar bandar dalam bidang komunikasi dan 

sosiobudaya selain bagi mengenal pasti sejauh mana hubungan penggunaan saluran 

komunikasi dalam meningkatkan kualiti hidup masyarakat luar bandar. 

 

 

Kepentingan kajian ini dikaitkan dengan sumbangannya kepada polisi kerajaan untuk 

menyalurkan maklumat dan projek pembangunan untuk masyarakat luar bandar agar 

mereka dapat mengubah kualiti hidup secara tersendiri. Selain itu, kajian ini dapat 

membantu pihak kerajaan dalam merangka dasar penting ke arah matlamat kualiti 

hidup rakyatnya yang lebih baik menjelang tahun 2020. Kajian ini dapat membantu 

mengenal pasti hubungan penggunaan saluran komunikasi dalam menyelesaikan 
masalah dan halangan yang membantutkan peningkatan kualiti hidup masyarakat di 

luar bandar. Melalui kajian ini, sumbangan saluran komunikasi dalam mempengaruhi 

sosiobudaya masyarakat Malaysia juga boleh diukur selain untuk mencari alternatif lain 

dalam meningkatkan kualiti kandungan program yang digunakan untuk pembangunan 

dan dasar kerajaan. 

 

 

Seterusnya kepentingan kajian ini adalah sumbangannya kepada ilmu pengetahuan. Ini 

adalah kerana, kajian lepas melihat penilaian dan konsep kualiti hidup ke atas sesebuah 

kawasan atau komuniti di Malaysia, khususnya berkaitan penggunaan saluran 

komunikasi dengan kualiti hidup, belum lagi pernah dikaitkan dengan sebarang 
kerangka teoritikal berkaitan saluran komunikasi dan peranan komuniti. Justeru itu, 

kajian ini mengaplikasi Teori Peresapan atau Difusi Inovasi untuk melihat, dan 

meneroka fenomena di atas, kerana teori ini mempunyai penjelasan yang amat penting 

mengenai penyaluran maklumat melalui saluran komunikasi, yang mempunyai 

pengaruh ke atas sesebuah komuniti untuk meningkatkan kualiti hidup mereka. Begitu 

juga dengan Teori Hierarki Keperluan Maslow yang menjelaskan kehidupan manusia 

dalam memenuhi dan memotivasikan mereka untuk mencapai satu tahap kepuasan 

yang sebenarnya. Oleh yang demikian, dapatan kajian akan meluaskan lagi kefahaman 

tentang aplikasi teori ini dalam pelbagai keadaan dan situasi, khususnya perkaitannya, 

dan juga dengan peranan komuniti dalam hubungan penggunaan saluran komunikasi 

dengan kualiti hidup masyarakat tersebut.  

Kajian ini juga memberi sumbangan kepada kaedah untuk menerokai permasalahan 

dalam sesebuah komuniti dengan mengaplikasi temu bual untuk mengetahui perkara 

sebenar yang berlaku dalam sesuatu fenomena. Kebiasaannya, instrumen yang diguna 

pakai dalam kajian, kerapkali meminjam instrumen yang telah diuji dalam kajian lepas. 

Namun begitu, kebanyakan instrumen tersebut dihasilkan di luar negara yang 

mempunyai perbezaan yang ketara dari segi budaya, norma dan amalan hidup. Dengan 
melaksana temu bual, pengkaji dapat memahami peranan komuniti dalam hubungan 

penggunaan saluran komunikasi dengan kualiti hidup masyarakat luar bandar. Keadaan 

ini memudahkan proses menggubal instrumen soal selidik kerana jawapan yang 

disenaraikan adalah hasil temu bual dengan subjek sebenar yang terlibat dalam kajian. 

 

 

1.6 Skop Kajian 

 

Kajian yang dijalankan ini adalah untuk mengkaji hubungan penggunaan saluran 

komunikasi dengan kualiti hidup masyarakat Orang Ulu di negeri Sarawak. Saluran 

komunikasi yang dimaksudkan di dalam kajian ini adalah satu perantaraan komunikasi 
yang diguna untuk menyampaikan maklumat oleh komunikator kepada penerima. 

Komunikasi merupakan proses penyampaian maklumat dari satu pihak kepada pihak 

lain. Oleh itu, skop kajian yang diukur ialah saluran komunikasi yang digunakan oleh 

penduduk luar bandar bagi mendapatkan maklumat seperti melalui komunikasi antara 

perseorangan, media cetak, media elektronik dan media baru.  

 

 

Selain itu, kajian ini juga menilai tahap peranan komuniti yang menjadi faktor 

perantaraan terhadap hubungan antara saluran komunikasi dengan kualiti hidup 

masyarakat Orang Ulu di luar bandar. Akhirnya, penilaian dan penentuan tahap kualiti 

hidup masyarakat Orang Ulu di luar bandar dinilai berdasarkan perubahan di dalam 

kehidupan harian semasa tentang kepuasan asas keperibadian mereka, keselesaan 
kebendaan, kehidupan kekeluargaan atau kejiranan dan hak kemanusiaan semasa 

berbanding dengan keadaan dulu. 

 

 

Menjalankan kajian yang menumpukan sesuatu etnik di kawasan luar bandar Sarawak 

adalah sesuatu yang agak sukar kerana, istilah masyarakat Orang Ulu tersebut merujuk 

kepada kepada semua individu yang terlibat dengan aktiviti pertanian. Populasi sebenar 

mereka yang tinggal di kawasan luar bandar, khususnya di kawasan kajian adalah 

12,843 orang daripada 15 buah kampung yang di diami (Jabatan Perangkaan Sarawak, 

2010; Junaidi, Novel & Mohd Azlan, 2014). Ini menimbulkan kekangan dari segi 

proses persampelan terutamanya masa untuk menemu bual responden kerana 
petempatan kelompok masyarakat Orang Ulu ini semuanya adalah di kawasan luar 

bandar. 

 

 

1.7 Definisi Kata Kunci 

 

Masyarakat Orang Ulu bermaksud “orang atau penduduk yang tinggal di hulu 

sungai” dan kawasan pedalaman yang meliputi etnik Kenyah, Kayan, Kelabit, Bisaya, 

Murut, Lun Bawang, Lundayeh, Kajang dan juga Penan. Masyarakat Orang Ulu ini 

kebanyakannya tinggal di Lawas, Limbang, Baram, Bintulu dan Belaga, Sarawak. 

Orang Ulu dikenali sebagai suku yang suka hidup di rumah panjang dan tepi sungai. 

Mereka juga kaya dengan adat resam dan budaya yang unik dan menarik (Ngah, 2010; 

Faridah, 2012, Junaidi et al., 2014). 

 

 

Peranan Komuniti Dalam Masyarakat Luar Bandar ditakrif sebagai satu proses 

atau amalan aktiviti yang dilakukan secara berterusan oleh komuniti demi kepentingan 
masyarakat luar bandar. Aspek penglibatan komuniti merupakan faktor utama yang 

menyumbang dalam pembangunan komuniti. Antara tindakan komuniti dalam 

masyarakat luar bandar ialah menghasilkan perubahan atau pembangunan yang lebih 

baik di samping meningkatkan kualiti hidup masyarakat luar bandar. Konsep ini 

dioperasionalkan berdasarkan pemboleh ubah peranan komuniti bersandarkan pada 

kajian Mohd Shaladdin et al. (2006), Mohd Yusof, Mohd Shaharudin, Suraiya dan Abd 

Hair (2011), Sara dan Asnarulkhadi (2011), Azlizan, Hamzah, Yahaya dan Habibah 

(2012), Thenmolli dan Kappusamy (2013) dan Muhammad Shehu (2014). 

 

 

Maklumat Komunikasi ditakrif sebagai maklumat yang disalur atau disebarkan 
melalui saluran komunikasi kepada masyarakat untuk memberitahu dan menyedarkan 

mereka tentang banyak perkara. Antara maklumat tersebut ialah pertanian, kesihatan, 

pendidikan dan latihan, pekerjaan, sukan dan rekreasi, peniagaan, maklumat kerajaan, 

kebudayaan, teknologi maklumat, politik, pelancongan dan sebagainya. Pemboleh  

ubah ini dioperasional berdasarkan kajian Dominic dan Hawa (2014), Md Salleh et al. 

(2011) dan Okwu dan Umoru (2009). 

 

 

Penggunaan Saluran Komunikasi ditakrif sebagai alat atau media yang dapat 

dimanfaatkan seseorang, kumpulan atau organisasi yang berkomunikasi untuk 

menyampaikan maklumat. Antara saluran komunikasi yang terlibat ialah komunikasi 

antara perseorangan, media cetak, media elektronik dan media baru. Pemboleh ubah ini 
juga dioperasional berdasarkan kajian Md Salleh et al. (2011), Okwu dan Daudu 

(2011), Akpobio, Makanjuola dan Udoma (2006), Salawu dan Abu Bakar (2008), Md 

Salleh, (2008), Azimi dan Hayrol (2008), Van Djik (2006) dan Siti Ezaleile dan Azizah 

(2011). 

 

 

Kualiti Kidup ditakrif sebagai standard kehidupan semasa yang merujuk kepada 

persepsi individu terhadap kepuasan ke atas sesuatu keadaan, persekitaran yang 

mempengaruhi kehidupan seseorang dan hubungan dengan keluarga, pendapatan, 

tempat kerja dan tempat tinggal. Pemboleh ubah ini juga dioperasional berdasarkan 

kajian Azahan Awang (2006), Sulaiman et al. (2011), Unit Perancang Ekonomi, 
(2011), Azizah, Jamal dan Roslina (2013), William dan Haris (2013), Zaimah et al. 

(2012) dan Saloma, Zabidah, Rekaya dan Jane (2012). 

